
TADQIQOTLARDA TASSAVUR 
FENOMENOLOGIYASI

Axmedova Shaxlo Shoxob qizi
Qarshi davlat universiteti tayanch doktoranti

ORCID: 0009-0003-7502-7929
Annotatsiya: Mazkur maqolada psixologik-pedagogik tadqiqotlarda tasavvur fenomenologiyasi haqida so‘z yuritilgan 
bo‘lib, unda tasavvur fenomenining psixologiya ilmida o‘rganilganlik darajasi va uning xususiyatlari yoritib berilgan.

Kalit so‘zlar: Tasavvur, gʻoya, fikr, inson, jarayon, obraz, psixologik, ilmiy.
Abstract: This article discusses the phenomenology of imagination in psychological and pedagogical research, explaining 
the extent to which the phenomenon of imagination has been studied in psychological science and describing its cha
racteristics.

Key words: Imagination, idea, thought, person, process, image, psychological, scientific.
Аннотация: В данной статье рассматривается феноменология воображения в психолого-педагогических иссле-
дованиях; раскрывается степень изученности данного феномена в психологической науке и описываются его 
основные характеристики.

Ключевые слова: Воображение, идея, мысль, человек, процесс, образ, психологический, научный.

KIRISH
Tasavvur jarayonining tabiati haqida adabiyotlarda turli ilmiy nuqtai nazarlar mavjud. Ayrim tadqiqotchilar 

tasavvurni asosan yangi qiyofalar va obrazlarni yaratish jarayoni sifatida talqin qilib, uning mazmun-mohiyatida 
yangi fikrlar yoki g‘oyalarni yaratish funksiyasi ustuvor emas, deb hisoblaydilar. Bunday yondashuvda tasavvur 
real tajriba asosida qayta kombinatsiya qilingan obrazlarning sintetik shakllanishi sifatida tushuniladi.

Psixologlarning ta’kidlashicha, tasavvur inson miyasida sodir bo‘ladigan psixik jarayondir. Tasavvur inson 
faoliyatining turli sohalarida muhim rol o‘ynaydi. Chunki mehnatning natijasini aniq tasavvur qilmasdan turib, 
kishi ishga kirishmaydi. Mehnatning bo‘lajak natijasini tasavvur qilish orqali uni oldindan ko‘ra bilish inson faoli-
yatining hayvonlar instinktiv harakatlaridan tubdan farq qiluvchi jihati hisoblanadi. Har qanday mehnat jara
yonida tasavvur faol ishtirok etadi. Tasavvur, ayniqsa, badiiy, ilmiy, adabiy, texnik, konstruktorlik faoliyatida, 
umuman, ijodiy faoliyatning eng muhim tarkibiy qismi hisoblanadi.

MAVZUGA OID ADABIYOTLAR SHARHI
V.V. Davidov mutlaqo boshqa ilmiy pozitsiyani ilgari suradi. Uning fikricha, tasavvur nafaqat yangi obra-

zlarni, balki yangi fikrlar, g‘oyalar va tushunchalarni yaratadigan ijodiy-kognitiv jarayondir. Uning nazariyasida 
tasavvur innovatsion faoliyatning manbai bo‘lib, uning asosida yangi harakat usullari, yangi predmetlar va yangi 
psixologik konstruksiyalar yuzaga keladi. Shu ma’noda, tasavvur insonning ijodiy rivojlanishida bosh omil sifa-
tida namoyon bo‘ladi [1].

K.D. Ushinskiyning qarashlari esa mazmun jihatidan ushbu ikki yo‘nalishni birlashtiruvchi xususiyatga ega. 
U haqiqiy tasavvurning manbai sifatida inson atrofidagi voqelikdan olingan taassurotlarni belgilaydi. Uning 
fikricha, tasavvur inson xotirasida saqlanib qolgan obrazlar, fikrlar va g‘oyalar bilan ishlaydi, ya’ni yangi tasvirlar 
va g‘oyalar mavjud tajriba materialining qayta ishlanishi asosida vujudga keladi. Shu tariqa, Ushinskiy tasav-
vurni real tajribaga tayanadigan, biroq bu tajribani yangi ma’noda qayta tashkil etish imkonini beruvchi faol 
kognitiv jarayon sifatida asoslab beradi [2].

Tasavvur dizayner, ixtirochi kabi g‘oyasi va rejasi real obrazga ega bo‘lgan hamda voqelikni o‘zgartirishga 
yo‘naltirilgan mutaxassislar faoliyatida yaqqol namoyon bo‘ladi. A. Potebnyaning fikricha, “tasavvur tafakkuri
mizning ajralmas qismidir. Tasavvur faqatgina so‘zda namoyon bo‘ladi. So‘z esa boshqa so‘zlar bilan birik-
ishidan qat’i nazar, shakl va tasavvurdan tashkil topgan jonli tildagi fikrning ifodasidir. So‘z inson qalbidagi 
fikrning tashqi ko‘rinishidir. U inson tabiatining nozik joyidan (yuragidan) oqib chiqadigan fikrni yaratuvchi qurol 
(vosita)dir” [3]. Bu o‘rinda tasavvur, fikr va so‘z ko‘rinishidagi ketma-ketlik hosil bo‘lmoqda.

N. Palaginaning ta’kidlashicha, tasavvur hozirgi yoki o‘tmishda mavjud bo‘lgan, ammo hali bizning tajriba
mizda uchramagan va biz idrok qilmagan narsa hamda hodisalar to‘g‘risida tasavvurlar va obrazlar yaratishdan 
iborat bo‘lgan xayol turidir. Tasavvurning psixik jarayon sifatidagi birinchi va asosiy vazifasi mehnatning bo‘la
jak natijasini (masalan, stulni tayyor holatda) oldindan ko‘ra bilish bilan birga, uning oraliq mahsulotlarini (stul 
uchun zarur bo‘lgan barcha detallarni birin-ketin yasash) ham oldindan aniq tasavvur qila olishdan iboratdir [4].

Bundan tashqari, tasavvurning vazifasi o‘zimiz bevosita ko‘rmagan, idrok qilmagan narsa va hodisalarning 
obrazlarini miyamizda gavdalantirishdan ham iboratdir.

E. Klinger tasavvurni insonning uzluksiz ichki faoliyatining tarkibiy qismi sifatida talqin qiladi. Unga ko‘ra, 
tasavvur g‘oyalar, orzular, maqsadlarga oid rejalar, xayollar va ichki mulohazalar (ichki monologlar) shaklida 
namoyon bo‘ladigan kognitiv jarayonlarni o‘z ichiga oladi. Klinger nazariyasida tasavvur faqat obrazli xayol 
emas, balki insonning kundalik ruhiy hayotini tashkil etuvchi, ma’lumotlarni qayta ishlash, vaziyatlarni baho-
lash va qaror qabul qilishda ishtirok etuvchi universal kognitiv mexanizm sifatida qaraladi. Muhim jihati shun-
daki, tadqiqotchi tasavvurning insonning umumiy moslashuv (adaptatsiya) qobiliyatidagi o‘rniga alohida e’tibor 
qaratadi. U tasavvurni moslashuv faoliyatida, ayniqsa, quyidagi ikki holatda muhim deb hisoblaydi.

Ma’lumot yetarli bo‘lmagan sharoitda: Inson to‘liq va aniq ma’lumotga ega bo‘lmagan hollarda tasavvur 
reallikdagi bo‘shliqlarni to‘ldiruvchi funksiyani bajaradi. U mavjud tajriba, ehtimollar va taxminiy ssenariylar 
asosida vaziyat haqida kognitiv modellar yaratadi va bu kam ma’lumot sharoitida oqilona harakat qilish imkonini 
beradi.

Ma’lumot haddan tashqari yetarli bo‘lgan sharoitda: Inson katta hajmdagi axborotni qabul qilganda 
uni birlamchi saralash, afzal yo‘nalishlarni belgilash va vazifalarni tartibga solish uchun tasavvur jarayoni faol-
lashadi. Bu orqali subyekt vaziyatning asosiy mazmunini to‘g‘ri ko‘ra oladi hamda ortiqcha ma’lumotlardan 
xulosa chiqarishda adashmaydi. Shu tariqa, Klinger tasavvurni faqat estetik xayollar majmuasi sifatida emas, 
balki insonning ruhiy barqarorligi va samarali moslashuvini ta’minlovchi murakkab kognitiv-adaptiv mexanizm 
sifatida asosli ravishda tushuntiradi.

TADQIQOT METODOLOGIYASI
Tasavvur fenomenidan ko‘ra psixologiya ilmida kamroq o‘rganilgan muammo deyarli yo‘q. Tasavvur 

fenomeni qadimdan falsafiy asarlarda ko‘rib chiqilgan. Unda quyidagi ikki asosiy xususiyat ta’kidlanadi: 
harakatlarni tartibga solishdagi, harakatlarning g‘oyaga bo‘ysunishidagi hamda mehnat faoliyatini tashkil etish-
dagi muhim roli. Bu yerda tasavvur mehnatning yakuniy mahsuloti haqidagi obraz va uzoq muddatli maqsad-
larga erishishdagi rag‘bat sifatida namoyon bo‘ladi; tasavvurning dunyoni bilishdagi ishtiroki. Bu yerda u real 
va noreal narsalarni tasavvur qilish hamda umumlashtirishning obrazli komponenti sifatida namoyon bo‘ladi. 
Zamonaviy falsafada tasavvurni ilmiy jihatdan o‘rganishni E.V. Ilyenkov boshlab bergan. 

Muallif ta’kidlaydiki, tasavvurning o‘ziga xosligi obrazlar darajasida umumiylikni idrok etish, “qismlardan 
oldin butunni ko‘ra olish” qobiliyatidadir. Uning asosiy funksiyasi obrazlarni qayta kombinatsiyalash, bir ob’yekt-
ning belgilarini boshqasiga ko‘chirishdan iborat. Tasavvurning ijodiy jarayon sifatidagi psixologik xususiyatlarini 
T. Ribo yoritib bergan. U tasavvurning ikki tomonlama tabiatini ochib beradi: tajribaga bog‘liqlik va tajribani 
o‘zgartirish. Yangi obrazlarni yaratish usullari sifatida agglyutinatsiya, sxematizatsiya hamda oldingi tajriba 
elementlarini kattalashtirish va kichraytirishni ko‘rsatadi. Tasavvurning asosiy mexanizmi tajriba elementlarining 
dissotsiatsiyasi va assotsiatsiyasi, ularning ajratilishi hamda yangi kombinatsiyalarda birlashtirilishidir. Muallif 
tasavvurning asosiy funksiyasi bilish emas, balki tasvirlash deb hisoblaydi.

TAHLIL VA NATIJALAR
Mamlakatimiz olimlarining ham bu boradagi fikrlari o‘ziga xosdir. U.A. Aybekovaning fikriga ko‘ra, tasavvur 

– bu “insonning shunday faoliyatiki, uning pirovardida inson tajribasidagi taassurotlar yoki harakatlarni takror-
lash emas, balki yangi tasvirlar yoki harakatlarni yaratish sodir bo‘ladi. Bu jarayonda predmet tasvirini o‘zgar-
tirish jarayoni, voqelikni hissiy aks ettirishning har qanday jarayonining, umuman olganda, inson tomonidan 
dunyoni aqliy aks ettirishning yagona umumiy jarayonining bir jihati namoyon bo‘ladi” [5].

Tasavvur inson ruhiy jarayonlarining o‘ziga xos shakli bo‘lib, his-tuyg‘ular, tafakkur va xotira o‘rtasida oraliq 
o‘rinni egallaydi. Ushbu psixik jarayonning o‘ziga xosligi shundaki, u inson organizmining murakkab faoliyati 

Shu bois tasavvur voqelikni anglash va tushuntirishga xizmat qiluvchi muhim psixik mexanizm sifatida qaraladi.
Yuqorida keltirilgan ilmiy-metodik izlanishlar ta’limning turli bosqichlarida kreativlikni, ijodkorlikni va tasav-

vurni rivojlantirishga qaratilgan tadqiqotlardir. Bir qator tadqiqotlarda tasavvurning quyidagi turlari ajratib ko‘r
satiladi:

1.	 Ob’yektiv tasavvur – bunda bola o‘zi idrok etgan ob’yektiv dunyoni aynan o‘sha holatda ifodalaydi.

2.	 Hissiy tasavvur – bunda bola o‘z kechinmalari va hissiy tajribalarini emotsional tarzda ifodalaydi.

3.	 Passiv (ixtiyorsiz) tasavvur – insonning ongli nazoratisiz, ixtiyoriy boshqaruvsiz yuzaga keladigan 
tasavvur jarayonidir. U odatda tashqi yoki ichki stimullar ta’sirida o‘z-o‘zidan paydo bo‘ladi va subyektdan 
maxsus aqliy kuch yoki maqsad talab qilmaydi. Neyropsixologiya nuqtai nazaridan passiv tasavvur limbik 
tizim hamda ong osti mexanizmlarining faollashuvi bilan bog‘liq. 

Psixologik jihatdan u xotiradagi obrazlarning stixiyali tiklanishi va emotsional holat ta’sirida o‘z-o‘zidan 
yuzaga kelishi bilan tavsiflanadi. Passiv tasavvurda subyektiv boshqaruv minimal bo‘lib, jarayonning dinami-
kasi ko‘pincha ong osti mexanizmlari tomonidan belgilanadi. (Masalan, inson uxlayotganda miyada xotira izlari 
o‘z-o‘zidan birlashib, obrazli ssenariylarga aylanadi. Bu passiv tasavvurning eng yorqin shaklidir. Yoki kechasi 
yolg‘iz yurganda inson ongsiz ravishda xavfli vaziyatlarni “ko‘z oldiga keltirishi” mumkin.) 
1.	 Faol (ixtiyoriy) tasavvur – inson tomonidan maqsadga yo‘naltirilgan holda, ixtiyoriy boshqaruv asosida 

amalga oshiriladigan tasavvur jarayonidir. U subyektning rejalashtirish, ijod qilish va aqliy modellashtirish 
faoliyati bilan bog‘liq. Kognitiv psixologiyada faol tasavvur prefrontal po‘stloq faoliyati bilan bog‘lanadi, 
chunki u rejalashtirish, nazorat va maqsadga yo‘naltirilgan fikrlashni ta’minlaydi. Faol tasavvurda subyekt 
obrazlarni ongli ravishda yaratadi, o‘zgartiradi va mantiqiy tarzda tashkil etadi. U o‘rganish, ijod va prog-
nozlash jarayonlarining asosiy kognitiv mexanizmi sifatida qaraladi. (Masalan, inson kelgusi oyda bajara
digan ishlarini ko‘z oldiga keltirib, obrazli ssenariy tuzishi mumkin.)

2.	 Qiyofali (obrazli) tasavvur – tashqi dunyo ob’yektlari va hodisalari haqidagi ko‘rish, eshitish, hid bilish, 
ta’m bilish hamda taktil sezgilarga asoslangan obrazli tasavvurlarning qayta tiklanishi yoki yangidan yara
tilishi jarayonidir. U ilmiy adabiyotlarda “sensor-obrazli kognitsiya” sifatida ham talqin qilinadi. (Masalan, 
rassom yoki talabaning kartinani chizishdan oldin uning ko‘z oldida gavdalanishi.) 

3.	 Verbal tasavvur – voqelik haqidagi obrazlarni so‘zlar, til birliklari va lingvistik konstruksiyalar orqali shakl
lantirish hamda qayta yaratish jarayonidir. U neyrolingvistik kognitsiyaning muhim tarkibiy qismi bo‘lib, til 
va tasavvur o‘rtasidagi uzviy bog‘liqlikni namoyon etadi. (Masalan, kitob o‘qiyotganda muallif tasvirlagan 
hodisalarni ko‘z oldiga keltirish.)

4.	 Perseptiv tasavvur – to‘g‘ridan to‘g‘ri hissiy idrok (persepsiya) asosida shakllangan obrazlarni qayta 
tiklash yoki o‘zgartirish jarayonidir. Uning asosiy xususiyati shundaki, tasavvurdagi obraz real idrok qilingan 
sensor ma’lumotlarga bevosita bog‘liq bo‘ladi. Perseptiv tasavvurda ko‘rish, eshitish, hid bilish, ta’m bilish 
va taktil sezgilardan olingan ma’lumotlar ustuvor ahamiyat kasb etadi. (Masalan, biror musiqani tingla
gandan keyin uni xayolda qayta eshitish.)

5.	 Kognitiv tasavvur – insonning abstrakt fikrlashi, mantiqiy modellashtirish, ijodiy rekonstruksiya va intel-
lektual prognozlash kabi yuqori kognitiv funksiyalari bilan bog‘liq tasavvur shaklidir. U nafaqat obrazlarni, 
balki tushunchalar, g‘oyalar, munosabatlar va qonuniyatlar kabi intellektual birliklarning fikriy modellashti-
rilishini ham o‘z ichiga oladi. (Masalan, qurilish loyihasini aqlan prognoz qilish, undagi kuchlar taqsimoti, 
konstruksiya va materiallar joylashuvini fikran modellashtirish.)

XULOSA 
Xulosa qilib aytganda, tasavvur muammoli vaziyat, ya’ni ehtiyojlarni qondirish uchun yangi usullarni izlash 

jarayonida vujudga keladi. Boshqacha aytganda, ehtiyojni qondirish uchun ehtiyoj sezilayotgan narsani aniq 
va ravshan tasavvur qilish zarur bo‘ladi. Tasavvur jarayoni orqali borliq aniq obrazlar, ya’ni aniq tasavvurlar 
shaklida aks ettirilsa, tafakkur jarayoni orqali esa tushunchalar vositasida aks ettiriladi. Ko‘pincha biror ehtiyojni 
qondirishga qaratilgan faoliyat jarayonida tasavvur va tafakkur birgalikda ishtirok etadi. Ya’ni har bir harakat fikr 
yuritish orqali amalga oshirilishi bilan birga, uning usullari ham yaqqol tasavvur qilinadi.

